
«Հայաստանի Հանրապետության Շիրակի մարզի Գյումրի համայնքի վարչական տարածքում շրջիկ առևտրի կետերին ներկայացվող պահանջները, պայմանները, ժամկետները, շրջիկ առևտրի իրականացման թույլատրելի վայրերը, դրանց տրամադրման (հատկացման) կարգը, պայմանները և գործունեության իրականացման ժամերը, ինչպես նաև վաճառվող ապրանքների կամ մատուցվող ծառայությունների չթույլատրվող տեսակները սահմանելու մասին» և «Շրջիկ առևտրի կետերը կամ տրանսպորտային միջոցները հատուկ տարածք տեղափոխելու, դրանք այնտեղ հաշվառելու կարգը և շրջիկ առևտրի կետերը կամ տրանսպորտային միջոցները հատուկ տարածք տեղափոխելու և պահպանելու համար վճարների չափը սահմանելու մասին»   Հայաստանի Հանրապետության Շիրակի մարզի Գյումրի համայնքի ավագանու որոշումների նախագծերի վերաբերյալ

«Շրջիկ առևտրի կետերը կամ տրանսպորտային միջոցները հատուկ տարածք տեղափոխելու, դրանք այնտեղ հաշվառելու կարգը և շրջիկ առևտրի կետերը կամ տրանսպորտային միջոցները հատուկ տարածք տեղափոխելու և պահպանելու համար վճարների չափը սահմանելու մասին» Հայաստանի Հանրապետության Շիրակի մարզի Գյումրի համայնքի ավագանու որոշումների նախագծի (այսուհետ՝ Նախագիծ) վերաբերյալ հայտնում ենք հետևյալը.
1.Նախագծի 1-ին կետով հաստատվող հավելվածի (այսուհետ՝ Հավելված) 2-րդ կետի համաձայն տեսուչը առևտրի կետը կամ տրանսպորտային միջոցը հատուկ տարածք տեղափոխելու վերաբերյալ կազմում է արձանագրություն, ինչի վերաբերյալ համապատասխան հայտարարություն է տեղադրվում Գյումրու համայնքապետարանի պաշտոնական համացանցային gyumricity.am կայքում։
Այս առումով գտնում ենք, որ Նախագծով հստակեցման կարիք ունի հրապարակման ենթակա հայտարարության ձևաչափը, մասնավորապես անհրաժեշտ է նշել այն տեղեկությունների ցանկը որոնք համայնքապետարանի պաշտոնական համացանցային կայքում ենթակա են հրապարակման՝ նկատի ունենալով այն, որ արձանագրությունում լրացվող որոշ տվյալներ անձնական բնույթի տեղեկություններ են (անձնական տվյալներ) և դրանք հրապարակելու կամ երրորդ անձանց փոխանցելու համար օրենքով նախատեսված է հատուկ ընթացակարգ։
2․Հավելվածի 4-րդ կետի համաձայն՝ «Արձանագրության կազմման պահին շրջիկ առևտրի կետում առկա այն ապրանքները, որոնք ունեն փչացման կամ վնասման հավանականություն, հանձնվում են շրջիկ առևտրի կետի կամ տրանսպորտային միջոցի սեփականատիրոջը կամ շահագործողին՝ համապատասխան արձանագրությամբ»։
Վերը նշվածի վերաբերյալ հայտնում ենք, որ Նախագծով պարզաբանված չէ, թե տրանսպորտային միջոցի սեփականատիրոջ կամ շահագործողի գտնվելու վայրը անհայտ լինելու դեպքում ինչպես են պահպանվելու (ինչ ընթացակարգով, որտեղ) նշված ապրանքները, ուստի նախատեսվող կարգավորումը առաջարկում ենք խմբագրել։      
 Միևնույն ժամանակ առաջարկում ենք հստակեցնել առևտրի կետի կամ տրանսպորտային միջոցի ապրանքները սեփականատիրոջը կամ շահագործողին հանձնելու վերաբերյալ արձանագրության ձևաչափը (արձանագրության մեջ նշվող տեղեկությունները)։
3․Հավելվածի 5-րդ կետի համաձայն տեղափոխման գործընթացը կարող է տեսաձայնագրվել կամ լուսանկարահանվել, որի դեպքում նյութերը կցվում են արձանագրությանը, ինչպես նաև արձանագրությունը և տեսանյութերը հանձնվում են հատուկ տարածքի պատասխանատու անձին և Գյումրու համայնքապետարանի աշխատակազմ։
Նկատի ունենալով այն, որ նշված կարգավորմամբ տեղափոխման գործընթացի տեսանյութերը կարող են պարունակել անձնական բնույթի տարբեր տեղեկություններ, ուստի առաջարկում ենք, կարգավորմամբ նախատեսել դրույթ համաձայն որի տեղափոխման գործընթացի տեսաձայնագրումը կամ լուսանկարահանումը պետք է իրականացվի ապանձնավորված եղանակով։
Նշված դիտարկումը բխում է «Անձնական տվյալների պաշտպանության մասին» օրենքի 3-րդ հոդվածի 1-ին մասի 1-ին կետի պահանջից որի համաձայն՝ «1) անձնական տվյալ է ֆիզիկական անձին վերաբերող ցանկացած տեղեկություն, որը թույլ է տալիս կամ կարող է թույլ տալ ուղղակի կամ անուղղակի կերպով նույնականացնել անձի ինքնությունը.» և նույն օրենքի 26-րդ հոդվածի 1-ին մասի պահանջից համաձայն որի՝ «1․Առանց անձնական տվյալների սուբյեկտի համաձայնության մշակողը կարող է անձնական տվյալները փոխանցել երրորդ անձանց կամ տվյալներից օգտվելու հնարավորություն տրամադրել, եթե դա նախատեսված է օրենքով և ունի բավարար պաշտպանության մակարդակ:»։
4․Հավելվածի 8-րդ կետի համաձայն՝ «հատուկ տարածք տեղափոխված շրջիկ առևտրի կետը կամ տրանսպորտային միջոցը դրա սեփականատիրոջը, նրա լիազորած անձին կամ տրանսպորտային միջոցը շահագործողին հանձնվում է հատուկ տարածք տեղափոխման և պահպանման ծախսերն ամբողջությամբ փոխհատուցելուց հետո:»։
Վերոնշյալ դրույթի իրավական որոշակիությունը ապահովելու տեսանկյունից առաջարկում ենք հստակեցնել, թե հատուկ տարածք տեղափոխման և պահպանման ծախսերն ամբողջությամբ փոխհատուցելուց հետո շրջիկ առևտրի կետը կամ տրանսպորտային միջոցը ինչ ժամկետներում (օրերով հաշվարկվող ժամկետ) է հանձնվելու դրա սեփականատիրոջը, նրա լիազորած անձին կամ տրանսպորտային միջոցը շահագործողին։
Սույն դիտարկման համատեքստում անհրաժեշտություն կառաջանա նաև վերանայել Հավելվածի 11-րդ կետը։ 
5․Հավելվածի 12-րդ կետի համաձայն՝ հատուկ տարածքում երեք տարի ժամկետով պահպանվում են հատուկ տարածք տեղափոխելու վերաբերյալ որոշակի տեղեկություններ։
Այս կապակցությամբ հարկ է նկատել, որ Նախագծով պարզաբանված չէ, թե հատուկ տարածքում ինչ նպատակով կամ ինչ եղանակով (ում կողմից, տեխնոլոգիական ինչ միջոցներով, տվյալների պահպանման անվտանգության ինչպիսի համակարգերով) է իրականացվելու նշված տեղեկությունների մշակումը և պահպանումը, ուստի հիշյալ դրույթի նպատակահարմարությունը առաջարկում ենք վերանայել։
6․Հավելվածի 13-րդ կետի համաձայն՝ «Սույն կարգի 11-րդ կետում նշված ժամկետը լրանալուց հետո նշված փաստաթղթերը ենթակա են հանձնման Գյումրու համայնքապետարանի աշխատակազմին` արխիվացման նպատակով:»։
Նշված կարգավորմամբ հղում է արվել Հավելվածի 11-րդ կետին, որի համաձայն՝ Հատուկ տարածք տեղափոխված շրջիկ առևտրի կետը կամ տրանսպորտային միջոցը դրա սեփականատիրոջը կամ նրա լիազորած անձին հանձնվում է այդ մասին արձանագրություն կազմելուց հետո՝ համաձայն Ձև 2-ի։
Ստացվում է, որ այս պարագայում նույնպես հիշատակված ժամկետի վերաբերյալ որևէ կարգավորումը առկա չէ, ուստի առաջարկում ենք Հավելվածի 13-րդ կետում հստակեցնել, թե ինչ ժամկետի մասին է կարգավորմամբ հիշատակվում:
«Հայաստանի Հանրապետության Շիրակի մարզի Գյումրի համայնքի վարչական տարածքում շրջիկ առևտրի կետերին ներկայացվող պահանջները, պայմանները, ժամկետները, շրջիկ առևտրի իրականացման թույլատրելի վայրերը, դրանց տրամադրման (հատկացման) կարգը, պայմանները և գործունեության իրականացման ժամերը, ինչպես նաև վաճառվող ապրանքների կամ մատուցվող ծառայությունների չթույլատրվող տեսակները սահմանելու մասին» որոշման նախագծի (այսուհետ՝ Նախագիծ) վերաբերյալ հայտնում ենք հետևյալը․
1․Հավելվածի 3-րդ կետով նախատեսվող գործառույթն իրականացնելու համար սահմանված ժամկետը առաջարկում ենք հստակեցնել (10 աշխատանքային, թե օրացույցային օր)։
2․Հավելվածի 4-րդ կետով նախատեսվող կարգավորման որոշակիությունը ապահովելու նպատակով առաջարկում ենք հստակեցնել շրջիկ առևտրի իրականացման հայտը ներկայացնելու վայրը։
3․Հավելվածի 5-րդ կետի համաձայն՝ «Եթե զննության ընթացքում ավտոմոբիլի կամ կցորդի վերասարքավորման օրինականության, սանիտարական կամ տեխնիկական անվտանգության նորմերի պահպանության վերաբերյալ հիմնավոր կասկածներ են առաջանում, ապա կարող են պահանջվել տեղեկանքներ՝ տրված համապատասխան պետական կառավարման լիազոր մարմիններից կամ մասնագիտական եզրակացություն՝ լիցենզավորված իրավաբանական անձանց կամ անհատ ձեռնարկատերերի կողմից։»։
Այս առումով հաշվի առնելով այն, որ որոշ դեպքերում նշված տեղեկանքները տրամադրելու անհրաժեշտությունը պարտադիր է, գտնում ենք, որ  անհրաժեշտ է սահմանել նշված տեղեկանքների տրամադրման ընթացակարգի և ժամկետների վերաբերյալ կարգավորումներ՝ անհրաժեշտ գործողությունները պատշաճ կարգով իրականացնելու համար:
Սույն դիտարկման անհրաժեշտությունը բխում է Հավելվածի 6-րդ կետի պահանջից, որի համաձայն վերը նշված տեղեկանքները սահմանված ժամկետում չներկայացնելը կարող է թույլտվության հայտը մերժելու հիմք հանդիսանալ։
4. Հավելվածի 11-րդ կետի համաձայն՝ «Գյումրու համայնքապետարանի կողմից իրականացվող ընթացիկ հսկողության արդյունքում խախտումներ հայտնաբերելու պարագայում այդ մասին ծանուցվում է տնտեսավարող սուբյեկտը կամ շրջիկ առևտրի կետում տնտեսական գործունեություն իրականացնող անձը կամ նրա աշխատակիցը, որից հետո 3-օրյա ժամկետում թերությունները չվերացնելու դեպքում տնտեսավարող սուբյեկտի թույլտվությունը չեղարկվում է։»։
Այս առումով գտնում ենք, որ կարգավորմամբ հստակեցման կարիք ունի, թե նշված ծանուցումը ինչ ընթացակարգով (գրավոր կամ բանավոր) պետք է իրականացվի, ինչպես նաև նշված 3-օրյա ժամկետը որ պահից սկսված է նախատեսվում հաշվարկել (ծանուցումը ուղարկելու, թե այն ստանալու):
5. Հավելված 17-րդ կետում օգտագործվող «և/կամ» շաղկապների կիրառությունը անհրաժեշտ է վերանայել՝ հաշվի առնելով «Նորմատիվ իրավական ակտերի մասին» օրենքի 16-րդ հոդվածի 2-րդ մասի պահանջը, որի համաձայն՝ եթե նորմատիվ իրավական ակտում թվարկված բոլոր պայմանների առկայությունը պարտադիր է, ապա չի կարող կիրառվել «կամ» շաղկապը: Նույն օրենքի 16-րդ հոդվածի 4-րդ մասի համաձայն՝ Եթե նորմատիվ իրավական ակտում թվարկված բոլոր պայմաններից բավական է միայն մեկի առկայությունը, ապա չի կարող կիրառվել «և» կամ «ու» շաղկապը, կամ դրանք չեն կարող բաժանվել ստորակետով կամ կետադրական այլ նշանով:
6. Հավելվածի 19-րդ կետի համաձայն՝ «Շրջիկ առևտրի կետի արտաքին տեսքը և դրա վրա փակցված գովազդն ու ձևավորումը անհրաժեշտ է նախապես ներկայացնել Գյումրու համայնքապետարան՝ հաստատման։»։
Այս կապակցությամբ գտնում ենք, որ անհրաժեշտ է հստակեցնել, թե առևտրի կետի արտաքին տեսքը և դրա վրա փակցված գովազդն ու ձևավորումը ինչ ձևաչափով և ընթացակարգով կարող են Գյումրու համայնքապետարան ներկայացվել հաստատման:
Վերոնշյալ դիտարկումները բխում են իրավական որոշակիության սկզբունքի ապահովման և նախատեսված կարգավորումների պահանջների պատշաճ կատարման անհրաժեշտությունից:

